
 
  

Spáum 0,4% hækkun verðlags í mars 
 
Við spáum 0,4% hækkun vísitölu neysluverðs (VNV) í mars sem þýðir að tólf mánaða verðbólga mun 
mælast 2,3% ef satt reynist. Lítill verðbólguþrýstingur er um þessar mundir en líklegt er að útsöluáhrifin 
gangi til baka og verði veigamesti þátturinn til hækkunar á verðbólgu í mars. Krónan hefur haldið áfram að 
styrkjast frá síðustu verðbólgumælingu og hefur gengisvísitalan farið undir 206 í mánuðinum en það hefur 
ekki gerst síðan í desember árið 2010. Þó verður að taka fram að krónan er nú á svipuðum slóðum og á 
haustmánuðum 2012 og vormánuðum 2013. Það verður því áhugavert að fylgjast með gengisþróuninni 
næstu mánuði þar sem gjaldeyristekjur fara að öllum líkindum vaxandi með fjölgun ferðamanna yfir vor- og 
sumarmánuði. Bráðabirgðaspá greiningardeildar fyrir komandi mánuði bendir til þess að 0,3% hækkun VNV 
verði í apríl, 0,3% hækkun í maí og 0,4% hækkun í júní. Gangi bráðabirgðaspá okkar eftir mun ársverðbólga 
mælast 2,7% í júní. Spáin gerir því ráð fyrir að verðbólgan verði vel innan þolmarka verðbólguviðmiðs 
Seðlabankans (2,5% verðbólga +/- 1,5 prósentur) næstu mánuði. 

 
Heimild: Hagstofa Íslands, spá Greiningardeildar f. 2014 

 
Helstu atriði í marsspánni: 
 

 Útsöluáhrifin ganga til baka. Stór liður í marsmælingum VNV síðastliðinna ára eru útsöluáhrifin í 
fötum og skóm og húsgögnum og heimilisbúnaði. Verðlækkunin vegna útsala frá því janúar kom til 
baka að hluta til í febrúar líkt og búist var við. Við teljum að sú þróun haldi áfram og útsöluáhrifin 
gangi að fullu til baka í þessum mánuði. Áhrif í febrúar: 0,2% 
 

 Húsnæðisliðurinn hækkar lítillega: Í febrúar lækkaði reiknuð húsaleiga um 0,03% en með hliðsjón 
af tölum Þjóðskrár fyrir íbúðaverð á höfuðborgarsvæðinu í janúar og Hagstofu Íslands fyrir 
landsbyggðina í febrúar gerum við ráð fyrir lítilsháttar hækkun. Áhrif í febrúar: 0,1% 

 

 Flugliðurinn stilltur. Líkt og myndin hér að neðan sýnir þá eru flugfargjöld frekar árstíðarbundin 
undirliður VNV. Síðustu ár hafa flugfargjöld hækkað í febrúar og mars samhliða því þegar útsölurnar 
ganga til baka. Með hliðsjón af því að heimsmarkaðsverð á olíu hefur staðið nokkurn veginn í stað 
milli mánaða og að krónan hefur haldið áfram að styrkjast eru ekki líkur á mikilli hækkun liðarins. Þó 
gerum við ráð fyrir hóflegri hækkun í mars mánuði og að lækkunin frá því í janúar gangi þannig að 
fullu til baka. Áhrif í febrúar: 0,05%. 

Heimild: Hagstofa Íslands 

 

 Matur og drykkjarvörur lækka og jákvæð gengisáhrif. Ef litið er til gengisþróunar undanfarna 
mánuði má áætla að matur og drykkjarvörur lækki lítillega í mars. Þó nokkur fylgni er milli 
verðlagsþróunar á mat og drykkjarvöru og gengisþróunar og hafði liðurinn 0,11% áhrif til lækkunar á 
VNV í febrúar. Við gerum ráð fyrir svipaðri þróun í mars en að áhrifin verði hóflegri. Við áætlum að 
styrking krónunnar hafi einnig áhrif til lækkunar á aðra undirliði og að áhrifin verði samtals um 0,1% 
til lækkunar. Áhrif í febrúar: -0,1%.  
 

 Aðrir liðir. Í mars mánuði hefur eldsneyti jafnan haft umtalsverðáhrif bæði til hækkunar og lækkunar. 
Undanfarið hefur þó heimsmarkaðsverð á olíu verið nokkuð stöðugt milli mánaða á sama tíma og 
krónan hefur verið að styrkjast, líkt og sjá má á myndinni hér að neðan. Olíufélögin hafa því lækkað 
bensínverð lítillega milli mælinga, sérstaklega verð á dísel, en við teljum að liðurinn hafi hverfandi 
áhrif á VNV í mánuðinum. Aftur á móti teljum við að aðrir liðir muni hækka í mánuðinum og að 
veigamesti liðurinn til hækkunar verði tómstundir og menning. Áhrif í mars: 0,1%.  

 

 
Heimild: Seðlabanki Íslands, Bloomberg 

 

Kjarasamningar og ríkisfjármál ráða miklu um framhaldið 
 
Nú fer ekki fram hjá neinum að framundan blasir við verkfall framhaldsskólakennara ef ekki nást niðurstöður 
í kjaraviðræðunum fyrir næstkomandi mánudag. Einnig hafa kennarar við Háskóla Íslands boðað til 
atkvæðagreiðslu í næstu viku um boðun verkfalls í vor. Ef af verður munu háskólakennarar leggja niður störf 
á hefðbundnum próftíma, 25. apríl til 10. maí. Hvað varðar verðbólguþróun er mikilvægt að samningar náist 



sem fela í sér launahækkun innan þess ramma sem framleiðniaukning hagkerfisins leyfir, ella er hætt við að 
verðbólguþrýstingur myndist þegar líður á árið. Þá þarf að hafa í huga að kjaraviðræður við aðrar stéttir 
fylgja á eftir s.s. grunnskóla- og leikskólakennara og geta óhóflegar launahækkanir haft fordæmisgildi fyrir 
kjarasamninga seinna á árinu. Einnig er vert að nefna að í mánuðinum bárust þau jákvæðu tíðindi að 
arðgreiðslur til ríkissjóðs frá fjármálastofnunum námu 21,1 ma.kr. eða um 13 ma.kr. umfram forsendur 
fjárlaga. Jafnframt birti fjármála- og efnahagsráðuneytið í mánuðinum yfirlit yfir greiðsluafkomu ríkissjóðs 
fyrir árið 2013 þar sem kom fram að tekjuhalli ríkissóðs nam 26,5 ma.kr sem er 3,8 ma.kr betri afkoma en 
gert var ráð fyrir. Það er því mikilvægt fyrir verðbólguþróun þegar líður á árið að ríkissjóður beini 
umframafgangi af ríkisrekstrinum í niðurgreiðslu skulda en stilli í hóf útgjaldavöxt við gerð fjárlaga og 
fjáraukalaga á yfirstandandi ári. Það verður því áhugavert að sjá þingsályktunartillögu um langtímaáætlun í 
ríkisfjármálum sem gert er ráð fyrir að verði lögð fram á vormánuðum. 
 

Bráðabirgðaspá 
 
Líkt og í fyrri verðbólguspám virðist lítil hækkun vera framundan á opinberri og almennri þjónustu sem og á 
innlendum vörum. Þess í stað verður húsnæðisverð líklega veigamesti undirliðurinn í verðbólguþróuninni. Í 
bráðabirgðaspá Greiningardeildar til næstu þriggja mánaða er gert ráð fyrir óbreyttu eldsneytisverði og 
óbreyttu gengi krónunnar. Við áætlum að áhrif húsnæðisliðarins verði meiri í apríl, maí og júní til hækkunar 
en verið hefur undanfarna mánuði en að aðrir liðir hafi minni áhrif til hækkunar á verðbólgu. Í 
skammtímaspánni hækkar verðbólgan í 2,5% í apríl, 2,8% í maí og 2,7% í júní.  
 
Helstu atriði í bráðabirgðaspánni: 

 

 Apríl +0,3%. Gert er ráð fyrir auknum umsvifum á fasteignamarkaði og hækkandi fasteignaverði 
sem mun hafa áhrif til hækkunar sem nemur 0,15%.  
 

 Maí +0,3%. Fáir undirliðir benda til vaxandi verðbólguþrýstings og er húsnæðisliðurinn líklegastur til 
að halda uppi verðbólgustigi. Við áætlum að liðurinn hafi um 0,2% áhrif til hækkunar í mánuðinum. 
 

 Júní +0,4%. Gert er ráð fyrir að húsnæðis liðurinn hafi um 0,15% áhrif til hækkunar í mánuðinum og 
jafnframt er áætlað að flugfargjöld hækki lítillega. 
 

 
 

Heimild: Hagstofa Íslands, spá Greiningardeildar 

